
Naqqiut 

Siusinnerusukkut 06. april 2017-imi nassiunneqarsimasumut taartaasoq. 

(Naalakkersuisup taaguutaa allanngortinneqarpoq naalakkersuisoqarfiit 

allanngortinneqarnerisa kingunerisaanik) 

 

 

Uunga siunnersuut: Ilinniartut sungiusartullu atorfinitsinnerini suliffiit pisortanilu 

oqartussat inuiaqatigiinni akisussaaffeqarnerat pillugu Inatsisartut inatsisaat nr. xx, xx. 

xxx 2017-imeersoq  

(Inuussutissarsiornermut, Suliffeqarnermut, Niuernermut Nukissiuuteqarnermullu 

Naalakkersuisoq) 

 

 

Saqqummiussissut 

(Inuussutissarsiornermut, Suliffeqarnermut, Niuernermut Nukissiuuteqarnermullu 

Naalakkersuisoq) 

 

Siullermeerneqarnera 

 

 

Naalakkersuisut sinnerlugit matumuuna ilinniartut sungiusartullu atorfinitsinnerini suliffiit 

pisortanilu oqartussat inuiaqatigiinni akisussaaffeqarnerat pillugu Inatsisartut inatsisissaatut 

siunnersuut saqqummiutissavara. 

 

Siunnersuummi siunertaavoq suliffeqarfiit aamma pisortani oqartussaasut inuiaqatigiinni 

akisussaaffimminnik naammassinnittarnissaat, najugaqavissunik ilinniartunik sungiusartunillu 

atorfinitsitsisarnermikkut. Ilanngullugulu aamma siunertaavoq suliffissaqartitsinerup 

siuarsarnissaa, piginnaasatigullu nunatsinni qaffasinnerusunik inissisimaleriartornissarput 

najugaqavissunik ilinniartunik aamma sungiusartunik atorfinitsitsisarnertigut. 

 

Naalakkersuisut aggusti qaammat 2016-imi siunnersuuteqarnissaq akuersissutigaat, 

taamaattorli siunnersuut 2017-imi upernaakkut ataatsimiinnissamut kinguartinneqarpoq. 

 

Naalakkersuisullu aalajangiuppaat suleqatigiissitamik pilersitsiniarlutik, pisortani 

oqartussaasunit, suliffeqarnermi susassaqaqatigiinnit susassaqartunillu allanit 

peqataaffigineqartumik, tusarniaanermi akissutaasimasut amerlasuut assigiinngitsullu 

pitsaanerpaamik siunnersuummi ilanngussorneqarnissaat siunertaralugu, nunatsinnilu 

isumaqatigiissutaasinnaasumik angusaqarniarneq siunnerfigalugu, isummersuutit 

assigiinngitsut isiginiaatigalugit oqimaaqatigiissitsisussamik. 

 

Tassalu nunatsinni sussassaqartunit isumaqatigiissutaasoq taanna Naalakkersuisut 

nuannaarutigaat maanna saqqummiunneqarsinnaammat, suli ilinniartunut aamma 

sungiusartunut suliffissat amigaataaqimmata, pitsanngoriartortoqaranilu. 

 

Taamaattumik pingaaruteqarpoq ataatsimoorluta nunatsinni suliffeqarnermi killiliussassanik 

nutaanik aaqqissuussinissarput, qularnaarumallugu ilinniartunut aamma sungiusartunut 

suliffissat pisariaqartinneqaqisut pilersinneqarnissaat. Naalakkersuisut 

isiginnaaginnarnianngilaat nunatsinni inuusuttortatta ilaasa periarfissaaruttarnerat, 

sungiusaammmik suliffissanik inuiaqatigiinni pisariaqartitatsinnik ilinniagaqartunut 

qularnaarisannginnerput pissutigalugu.  

 

Siunnersuummi qitiuvoq pisortatut oqartussaasut aamma pisortat suliffeqarfiutaasa 

inuiaqatigiit kalaallit ineriartorneranni ajunngitsumik iluaqutaasumillu peqataanissaat, 

najugaqavissunik ilinniartunik aamma sungiusartunik ikinnerpaaffissalikkanik 

sulisoqartarnermikkut, taakkua sungiusaammik suliffissatut 

akuersissutigineqarsinnaagaangata.  

 

Suliffeqarfinnut namminersortunut tunngatillugu allannguinerit, suleqatigiissitamiit 

inassutigineqartut tunngavigalugit, pingaarnertut sammipput suliffeqarfiit namminersortut 

pisussaaffiinik oqilisaanernut, taarsiulluguli naapigiaasoqarluni atorfinitsitsisarnissanut 

aningaasatigut qiimmassaataasunik pilersitsinertigut, ilinniartunik sungiusartunillu 

sulisitsinissamut qiimmassaataasunik, ilaatigut pisortat suliariumannittussarsiuussinerini 

suliassiisarnernut atatillugu. 

 

Sulilu aamma ilassutitut qiimmassaatitut suliffeqarfinnut namminersortunut tunngatillugu 

ilassusiisoqarpoq suliffeqarfinnut bonusisisitsisarnermik, ilinniartunik immikkut 

amerlassusilinnik sulisitsisunut.  

 

Siunnersuutip siunertaraa ilinniartut atorfinitsinneqartartut 2022-p tunngaanut 400-nik 

amerleriaateqarnissaat.  

 

Taamatut naatsunik oqaaseqarlunga siunnersuut Inatsisartunut suliassanngortippara.  


